好款！    潘艷姿
   啥物是『好款』？字面上有一字「好」，
事實上毋是好！咱的話是一種充滿智慧的語言，明明是卜講人『歹款』、『毋是款』、卻會當用另外一個完全無仝款的詞，來表達仝款的意涵。真正是好厲害啊！
    啥物款叫做毋是款？譬如：逐工食好做輕可，伊猶毋知寶，擱卜逐項討，真正會予舞倒！這道是上典型的『毋是款』；抑若『歹款』一般人道較了解，親像有的囝仔，食物件無限制、用物件真討債，對序大無大無細，不受教擱茹皮皮，這道是歹款啦！
    到底咱的話卜表示真正的『好款』，是卜安怎講？建議會當用：「有教養」、「好教示」，
絕對毋通加人講：你真好款喔！
    以後若聽著人講：「某某人，真好款」千萬毋通當做是呵咾的話，即未笑破人的腹肚皮！

